6-МАВЗУ БЎЙИЧА САВОЛ-ЖАВОБЛАР

1-савол: Солиқларни тўлаш муддатларини ўзгартириш деб қандай жараёнга айтилади? 
Жавоб: Солиқ тўлашнинг муддатини кейинроқ муддатга кўчириш солиқ тўлаш муддатини ўзгартириш деб эътироф этилади.

2-савол: Солиқ тўлаш муддатини ўзгартириш қандай шаклларда амалга оширилади? 
Жавоб: Солиқ тўлаш муддатини ўзгартириш уни тўлашни кечиктириш шаклида (солиқ қарзини бир йўла тўлашни назарда тутган ҳолда) ва солиқни бўлиб-бўлиб тўлаш шаклида (солиқларни тенг улушларда босқичма-босқич тўлашни назарда тутган ҳолда) амалга оширилади. 

3-савол: Солиқ тўлашни кечиктириш ёки бўлиб-бўлиб тўлаш қандай қарз суммаларига нисбатан белгиланади? 
Жавоб: солиқларни тўлашни кечиктириш ёки бўлиб-бўлиб тўлаш имкониятини бериш тўғрисида қарор қабул қилингунига қадар юзага келган қарз суммасига ва келгусида юзага келадиган қарз суммасига нисбатан берилиши мумкин. 
Ушбу қоидалар пеня ва жарима тўлашни кечиктириш ёки бўлиб-бўлиб тўлаш имконияти берилганда ҳам қўлланилади. 

4-савол: Солиқ тўлашни кечиктириш ёки бўлиб-бўлиб тўлаш қанча муддатга берилади? 
Жавоб: Солиқ тўлашни кечиктириш ёки бўлиб-бўлиб тўлаш, бир йилдан ошмаган муддатга берилади. 

5-савол: солиқ тўлаш муддатининг ўзгартирилиши солиқ имтиёзи ҳисобланадими? 
Жавоб: Солиқ тўлаш муддатининг ўзгартирилиши солиқ имтиёзи ҳисобланмайди, чунки бунда солиқ тўлаш бўйича мавжуд мажбуриятлар бекор қилинмайди ва янги мажбуриятларни вужудга келтирмайди.

6-савол: Солиқни тўлаш муддатини ўзгартиришни истисно этадиган ҳолатларни тушунтириб беринг.
Жавоб: Манфаатдор шахсга нисбатан қуйидаги шартлардан ҳеч бўлмаганда биттаси бажарилаётган бўлса солиқни тўлаш муддати ўзгартирилиши мумкин эмас:
-солиқ тўғрисидаги қонунчиликнинг бузилиши билан боғлиқ жиноят аломатлари бўйича жиноий иш қўзғатилган бўлса;
-шахс бундай ўзгартиришдан солиқ солиниши лозим бўлган ўз пул маблағларини ёки бошқа мол-мулкини яшириш учун фойдаланишини ёки шахснинг доимий яшаш учун Ўзбекистон Республикасидан ташқарига чиқиб кетишини тахмин қилиш учун етарлича асослар мавжуд бўлса; 
-шахс солиқ тўлаш муддатини ўзгартириш тўғрисида ариза берган кундан олдинги уч йил мобайнида солиқ тўлаш муддатини ўзгартириш шартлари бузилганлиги муносабати билан илгари берилган кечиктириш ёки бўлиб-бўлиб тўлаш имкониятининг амал қилишини тугатиш тўғрисида қарор чиқарилган бўлса;
-банкротлик тўғрисида иш қўзғатилган бўлса.
-юқори даражадаги таваккалчилик тоифасига киритилган бўлса. 

7-савол: Солиқни тўлаш муддатини ўзгартиришни истисно этадиган ҳолатлар қандай ҳолларга нисбатан татбиқ этилмайди? 
Жавоб: Солиқни тўлаш муддатини ўзгартиришни истисно этадиган ҳолатлар Ўзбекистон Республикаси Вазирлар Маҳкамаси томонидан кечиктириш ёки бўлиб-бўлиб тўлаш имконияти берилган ҳолларга нисбатан татбиқ этилмайди.

8-савол: Солиқларни тўлаш муддатларини ўзгартириш тўғрисида қарор қабул қилишга ваколатли органларни санаб беринг.
 Жавоб: Ўзбекистон Республикаси Вазирлар Маҳкамаси;
-Ўзбекистон Республикаси Давлат солиқ қўмитаси;
-Ўзбекистон Республикаси Вазирлар Маҳкамаси томонидан белгиланган тартибда маҳаллий давлат ҳокимияти органлари;
-Ўзбекистон Республикасининг божхона органлари. 

9-савол: Ўзбекистон Республикаси Давлат солиқ қўмитаси қайси ҳолатларда солиқларни тўлаш муддатларини ўзгартириш тўғрисида қарор қабул қилишга ваколатли ҳисобланади? 
Жавоб: Ўзбекистон Республикаси Давлат солиқ қўмитаси Солиқ кодексининг 17-моддаси биринчи қисми 1-5-бандларида кўрсатилган қўшилган қиймат солиғи, акциз солиғи, фойда солиғи, ер қаъридан фойдаланганлик учун солиқларни, шунингдек айланмадан олинадиган солиқларни мол-мулкни гаровга бермаган ҳолда, кафилликсиз ёки банк кафолатисиз бўлиб-бўлиб тўлаш имкониятини тақдим этишга ҳақли  (бундан жисмоний шахслардан олинадиган даромад солиғи, ижтимоий солиқ, тўлов манбаида олинадиган фойда солиғи ҳамда солиқ агенти сифатида тўланадиган қўшилган қиймат солиғи мустасно).

10-савол: Маҳаллий давлат ҳокимияти органлари қандай ҳолатларда солиқларни тўлаш муддатларини ўзгартириш тўғрисида қарор қабул қилишга ваколатли ҳисобланади? 
Жавоб: Ўзбекистон Республикаси Вазирлар Маҳкамаси томонидан белгиланган тартибда маҳаллий давлат ҳокимияти органлари: Солиқ кодексининг 17-моддаси биринчи қисми 6-8-бандларида кўрсатилган сув ресурсларидан фойдаланганлик учун солиқ, мол-мулк солиғи, ер солиғи, ижтимоий солиқларга нисбатан тўлашни кечиктириш ёки бўлиб-бўлиб тўлаш имконияти икки йилгача муддатга берилиши мумкин;
11-савол: Маҳаллий давлат ҳокимияти органлари томонидан солиқ тўловчиларнинг солиқ тўлаш муддатларини ўзгартириш тартиби қандай меъёрий ҳужжат билан белгилаб берилган? 
Жавоб: Ўзбекистон Республикаси Вазирлар Маҳкамасининг 2020 йил 11 декабрдаги 776-сонли қарори билан тасдиқланган “Маҳаллий давлат ҳокимияти органлари томонидан солиқ тўловчиларнинг солиқ тўлаш муддатларини ўзгартириш тартиби тўғрисидаги Низоми билан  маҳаллий давлат ҳокимияти органлари томонидан мол-мулк солиғи, ер солиғи, сув ресурсларидан фойдаланганлик учун солиқ ва айланмадан олинадиган солиқни тўлашни кечиктириш ёки бўлиб-бўлиб тўлаш имкониятини бериш тартиби белгилаб берилган. 

12-савол: Ўзбекистон Республикаси божхона органлари қандай ҳолатларда солиқларни тўлаш муддатларини ўзгартириш тўғрисида қарор қабул қилишга ваколатли ҳисобланади? 
Жавоб: Ўзбекистон Республикасининг божхона чегараси орқали товарлар олиб ўтилиши муносабати билан тўланиши лозим бўлган солиқлар бўйича қарор қабул қилишга ваколатли ҳисобланади. 

13-савол: Ўзбекистон Республикаси Вазирлар Маҳкамаси солиқ тўловчига қандай солиқ турлари бўйича ва қанча муддатга солиқ бўйича кечиктириш ёки бўлиб-бўлиб тўлаш имкониятини бериши мумкин? 
Жавоб: Ўзбекистон Республикаси Вазирлар Маҳкамаси солиқ тўловчига ҳар қандай солиқ бўйича кечиктириш ёки бўлиб-бўлиб тўлаш имкониятини уч йилгача муддатга беришга ҳақли. 

14-савол: Солиқларни тўлашни кечиктириш ёки бўлиб-бўлиб тўлаш имконияти қандай асослар мавжуд бўлганида берилади? 
Жавоб: Шахсга табиий офат, технологик фалокат ёки бошқа бартараф этиб бўлмайдиган ҳолатлар натижасида зарар етказилганлиги;
-шахсни бюджетдан, давлат мақсадли жамғармаларидан молиялаштириш кечиктирилганлиги ёки бажарилган давлат буюртмаси, давлат эҳтиёжлари ёки маҳаллий давлат ҳокимияти органларининг эҳтиёжлари учун бажарилган ишлар ва кўрсатилган хизматлар ҳақини тўлаш кечиктирилганлиги;
-манфаатдор шахс солиқни бир йўла тўлаши оқибатида унинг ночорлиги, банкротлиги аломатлари пайдо бўлиши хавфи юзага келганлиги;
-фаолиятни уч йилдан ортиқ вақтдан буён амалга ошираётган манфаатдор шахс солиқларни ўз вақтида тўлаб келганлиги ва молиявий аҳволига кўра солиқ қарзини белгиланган муддатларда тўлаш имкониятига эга бўлмаганлиги;
-манфаатдор шахс солиқ тўлашни кечиктириш ҳуқуқи тўғрисидаги хабарномани ер участкалари, бинолар ва иншоотларга бўлган мулк ҳуқуқи давлат рўйхатидан ўтганлигининг қайд рақамини ва санасини кўрсатган ҳолда давлат рўйхатидан ўтказилган кундан эътиборан уч ой ичида солиқ тўловчининг шахсий кабинети орқали солиқ органларига юборган бўлса;
-жисмоний шахснинг мулкий ҳолати солиқни бир йўла тўлаш имкониятини истисно этиши;
-манфаатдор шахс томонидан товарлар ёки хизматларни ишлаб чиқариш ва реализация қилиш мавсумий хусусиятга эга эканлиги;
-божхона тўғрисидаги қонунчиликда белгиланган тўланиши лозим бўлган солиқларни тўлашни кечиктириш ёки бўлиб-бўлиб тўлаш имкониятини бериш учун асослар мавжуд эканлиги.

15-савол: Солиқларни тўлашни кечиктириш ёки бўлиб-бўлиб тўлаш имкониятини бериш тўғрисидаги ариза қайси органга берилади? 
Жавоб: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги ариза манфаатдор шахс томонидан тегишли ваколатли органга берилади. 

16-савол: Солиқларни тўлашни кечиктириш ёки бўлиб-бўлиб тўлаш имкониятини бериш тўғрисидаги аризага қандай ҳужжатлар илова қилинади? 
Жавоб: Солиқларни тўлашни кечиктириш ёки бўлиб-бўлиб тўлаш имкониятини бериш тўғрисидаги аризага шахс ҳисобда турган жойдаги солиқ органининг солиқлар, пенялар ва жарималар бўйича ҳисоб-китоблари ҳолати тўғрисидаги ва банкларда очилган барча ҳисобварақлар рўйхати кўрсатилган маълумотномаси;
-ариза берилишидан олдинги олти ой давомида ҳар ойлик пул маблағлари айланиши тўғрисида ва пул маблағларининг қолдиқлари тўғрисида банк маълумотномалари;
-солиқни тўлаш муддати ўзгартирилган даврда солиқни тўлашни кечиктириш ёки бўлиб-бўлиб тўлаш имкониятини бериш тўғрисидаги қарор шартларига риоя этилишини назарда тутувчи мажбурияти, қарздорликни сўндиришнинг тахминий графиги; 
-давлат эҳтиёжлари учун бажарилган ишлар ва хизматларнинг ҳақи тўланмаганлиги ҳақида молия органининг ҳужжатлари, кўчар ва кўчмас мол-мулклари тўғрисидаги, мавсумий фаолиятдан олинган даромадларнинг улуши камида 50 фоизни ташкил қилиши тўғрисидаги ҳужжатлар илова қилинади.  

17-савол: Табиий офат, техноген вазиятлар ва бошқа бартараф этиб бўлмайдиган ҳолатлар натижасида зарар етказилганлиги асоси бўйича солиқни тўлашни кечиктириш ёки бўлиб-бўлиб тўлаш имкониятини бериш тўғрисидаги аризага қандай ҳужжатлар илова қилинади? 
Жавоб: Аризага бартараф этиб бўлмайдиган ҳолатлар вужудга келганлиги факти тўғрисидаги хулоса ва етказилган зарарни баҳолаш далолатномаси илова қилинади. 
18-савол: Табиий офат, техноген вазифтлар ва бошқа бартараф этиб бўлмайдиган ҳолатлар натижасида зарар етказилганлиги асоси бўйича солиқни тўлашни кечиктириш ёки бўлиб-бўлиб тўлаш имкониятини бериш тўғрисидаги аризага илова қилинадиган хулоса ва далолатнома қайси орган томонидан тузилади? 
Жавоб: Ушбу ҳужжатлар маҳаллий давлат ҳокимияти органи ёки фуқаро муҳофазаси, аҳоли ва ҳудудларни фавқулодда вазиятлардан ҳимоя қилиш соҳасидаги органлар, фуқароларнинг ўзини ўзи бошқариши органлари томонидан тузилади.

19-савол: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги аризада манфаатдор шахс қандай мажбуриятни зиммасига олади? 
Жавоб: Аризада манфаатдор шахс қарз суммасига ҳисобланган фоизларни тўлаш мажбуриятини ўз зиммасига олади.

20-савол: Солиқни тўлашни кечиктириш ёки бўлиб-бўлиб тўлаш имкониятини бериш тўғрисидаги қарорда қайси ҳолатлар кўрсатилиши керак? 
Жавоб: Солиқни тўлашни кечиктириш ёки бўлиб-бўлиб тўлаш имкониятини бериш тўғрисидаги қарорда қарз суммаси, кечиктириш ёки бўлиб-бўлиб тўлаш имконияти берилаётган солиқ, қарз суммасини ва ҳисобланган фоизларни тўлаш тартиби ҳамда муддатлари кўрсатилиши керак. 

21-савол: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги қарор қачон кучга киради? 
Жавоб: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги қарор ушбу қарорда белгиланган кундан эътиборан кучга киради. 

22-савол: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги қарор кучга киргунга қадар бўлган пенялар қандай ҳисобланади? 
Жавоб: Қарор кучга кирадиган кунга қадар бўлган бутун вақт учун пенялар, агар тўловнинг кўрсатилган муддати ушбу қарор кучга кирадиган кундан олдин бўлса, қарз суммасига киритилади.

23-савол: Солиқни тўлаш бўйича кечиктириш ёки бўлиб-бўлиб тўлаш мол-мулк гарови эвазига бериладиган бўлса, уни бериш ҳақидаги қарор қачон кучга киради? 
Жавоб: Солиқни тўлаш бўйича кечиктириш ёки бўлиб-бўлиб тўлаш мол-мулк гарови эвазига бериладиган бўлса, уни бериш тўғрисидаги қарор фақат мол-мулк гарови тўғрисидаги шартнома тузилгандан кейингина кучга киради.

24-савол: Солиқни тўлаш бўйича кечиктириш ёки бўлиб-бўлиб тўлашнинг амал қилиши қандай ҳолатда тугатилиши мумкин? 
Жавоб: Солиқни тўлаш бўйича кечиктириш ёки бўлиб-бўлиб тўлашнинг амал қилиши тегишли қарорнинг амал қилиш муддати ўтганидан кейин ёки бу муддат келишидан олдин тугатилиши мумкин.

25-савол: Солиқни тўлаш бўйича кечиктириш ёки бўлиб-бўлиб тўлашнинг амал қилиши тегишли қарорнинг амал қилиш муддати келишидан олдин қандай ҳолатларда тугатилиши мумкин?
Жавоб: 
-солиқнинг тўлиқ суммаси ва тегишли фоизларнинг суммаси белгиланган муддат ўтгунга қадар тўланган тақдирда;
-солиқни тўлаш бўйича кечиктириш ёки бўлиб-бўлиб тўлаш шартлари манфаатдор шахс томонидан бузилган тақдирда, унинг амал қилиши солиқни тўлаш бўйича мажбуриятни бажариш муддатини тегишли ўзгартириш тўғрисида қарор қабул қилган ваколатли органнинг қарори билан муддатидан олдин тугатилиши мумкин. 

26-савол: Манфаатдор шахс томонидан шартларни бажариш бузилганлиги туфайли солиқни тўлаш бўйича кечиктириш ёки бўлиб-бўлиб тўлашнинг амал қилиши муддатидан олдин тугатилганда қанча муддатда солиқ қарзини ва пеняни тўлаши керак? 
Жавоб: Манфаатдор шахс томонидан шартларни бажариш бузилганлиги туфайли солиқни тўлаш бўйича кечиктириш ёки бўлиб-бўлиб тўлашнинг амал қилиши муддатидан олдин тугатилганда манфаатдор шахс тегишли қарорни олганидан кейин бир ой ичида солиқ қарзининг тўланмаган суммасини, қарор қабул қилинган кундан кейинги кундан бошлаб ушбу сумма тўланган кунгача бўлган ҳар бир календарь кун учун пеня тўлаши керак. 

27-савол: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги қарор бекор қилингани тўғрисидаги хабарнома қайси орган томонидан неча кун муддатда кимларга юборилади? 
Жавоб: Солиқни тўлаш бўйича кечиктириш ёки бўлиб-бўлиб тўлаш имкониятини бериш тўғрисидаги қарор бекор қилингани тўғрисидаги хабарнома ушбу қарорни қабул қилган ваколатли орган томонидан қарор қабул қилинган кундан эътиборан беш кун ичида манфаатдор шахсга ва солиқ органига юборилади.
